P a t e n t e  d e  c o r so
(Covas)

Non! Non vou falar da columna semanal de Arturo Pérez Reverte! Este tío escribe fatal e seu canto misóxino soa rancio. Vou falar da patente de corso de certas empresas especialistas en estructuras de formigón e da súa insaciable actitude depredadora, deses promotores e constructores sen conciencia, especuladores, alcaldes e políticos corruptos, que teñen carta branca para facer o que lles peta, goberne quen goberne, facendo edificios privados a ‘tutiplé’ grazas ós millonarios contratos de obras públicas co Goberno Central, Xunta de Galicia, Deputacións e Concellos. Abonda con botar unha ollada ás grúas máis altas do teu entorno, para saber quen manda no teu concello. Da Lei de Costas mellor non falar, os ricos sempre mandan... 

A patente de corso era unha licencia oficial, habitualmente entregada por un rei, que autorizaba ós corsarios (proscritos sen patria) a perseguir embarcacións de todo tipo para repartirse o botín. Navegaban baixo a bandeira dun país determinado, pero tamén utilizaban bandeiras piratas para provocar un terror mortal antes da abordaxe: a típica calavera branca sobre fondo negro cos dous osos ou sables cruzados era a máis utilizada. No século XVIII se lles acaba o choio dos barcos cargados de ouro e prata e, os piratas da mar, corsarios, bucaneiros e filibusteiros, dedícanse asaltar cidades costeiras; coa chegada do formigón fanse constructores para controlar o litoral, rural ou urbano; agora son promotores tan gregarios como as xoubas, para repartirse o botín das hipotecas do Euribor, que soben como as claras de ovo a punto de neve. Non fai falla ir a Marbella, berce de corsos corruptos, para atoparse cos piratas do litoral. En Galiza habelos hainos! Se dedican a comprar terreos rústicos con vistas ó mar, protexidos ou agrícolas, a prezos irrisorios, para logo pactar cos políticos da quenda a recalificación das leiras, devesas, soutos, ribeiras e praias...


Que o goberno de César Aja entre outras barbaridades autorizara a construcción de vivendas no atrio de San Francisco e ábsida de Santa María non sorprende a ninguén. Pero non é de recibo que baixo as siglas do PSOE e BNG, capitaneados por Melchor Roel, outorguen licencia de obras para facer adefesios de 33 apartamentos no atrio da Igrexa de Covas (Residencial Cala de Seiramar. L.2004/486 de 23 de febreiro de 2005.) O mesmo crego parroquial permitiu mete-lo material de obra e caseta dentro do atrio... 

Tampouco se entende que Costas (a quen supoñemos socialista) autorizara a construcción de catro chalés en rea (Mar por medio) en pleno paseo marítimo con piscina incorporada e salvavidas de deseño de Ágata Ruíz de la  Prada; porta con porta dos Castelos e do ‘Pazo da Raia’ onde dende tempo inmemorial poñen a secar ó aire libre os chicharros lañados. Nin que dicir ten que entre o salvavidas de deseño e os chicharros, quédome cos segundos. Que ricos con cachelos! Deberían subvencionalos como atracción turística dende Xeiramar a Xacido, en lugar de poñer tantas reixas e muros ó mar, piscinas e mine golfs. No Motel están a perforar tanto o monte, que hai quen di, que están a facer un túnel de comunicación coa praia, para que os clientes das Sirenas non teñan que subir e baixar as 134 escaleiras de acceso á fermosa cala de Xacido.... 

As cousas non cambian! Dende a Misericordia ó Grallal segue a mandar a constructora de logotipo de rañaceos de Manhattan con cruceiro incorporado na torre máis alta: http://www.construccionesrego.com/. Encántalle saírse da raia! Non segue a liña continúa nin de coña! Á vista están o edificio Áncora da Misericordia e o da  curva de Covas, en Granxas,  métese na beirarrúa principal cargándose as farolas e invade pola parte de atrás a calzada do Campo de Pascua, onde fan a sardiñada do San Xoan...  

O Grallal se-lo reparten Brancos e Muiñeiros, como a variante de Verxeis. Pero ollo! Que as novas constructoras están a atacar duro segundo exemplo de Manhattan city. Na rúa Fernando Osorio Páramo están a facer un edificio que se mete de cheo no río Cantarrana emporcándoo de cemento e material de obra, denunciado no seu momento polo Heraldo de Viveiro...  
          As obras non están paralizadas! Non funcionan as guindastres pero traballan dentro! Disque están a negociar antigas e novas licencias cun grupo de expertos. As desfeitas non se negocian! Se tiran, como tiraron co parabén de tódolos grupos políticos a Casa Barro, modelo irrepetible da Arte Racionalista. Os piratas do cemento coas súas patentes de corso venden os pisos antes de facelos, para que os ilusos compradores pelexen logo coas autoridades competentes por  non  axustarse a dereito. Moreas de casos! Dende Celeiro a Covas, pasando polo Lodeiro e resto de variantes...

Hai que tirar parte do espigón de Celeiro se queremos recupera-la praia de Covas, robalizas, chipiróns, berberechos ou navallas. Pero non todo está mal! O cambio de imaxe do casco vello honra á actual corporación e ós propietarios de casas vellas que souberon reconstruílas con moi bo gusto. Os xardíns de Noriega Varela meten medo!. O paseo fluvial está ben. Que lindo! Mágoa de que estea cheo de xurreiras dende as Aceas a Portochao, e que non fixeran un acceso ó Pozo de Piago...

            Un fato de veciñas da praza de Lugo e bisbarra fanme saber que están molestas porque perante as festas de verán a banda municipal e cabezudos non pasan nunca polo seu barrio. Se todo tivera remedio coma esto, outro galo cantaría. Fina Roca. Publicado no Heraldo o 4 de agosto de 2006.
Dedicado ó amigo Tobío no centenario do seu nacemento...
